
Ish qobiliyatining sifati va samaradorligi jismoniy sifatlarning yaxshi shakllanganligiga bog‘liq. 

Ya’ni samarali natijaga mos umumiy va maxsus chidamlilik kuch, tezkorlik, chaqqonlik, egiluvchanlik 

sifatlarini o‘zida mujassam qilgan bo’ladi. Ushbu sifatlarning o’zaro uzviy bog‘liqligi va ularning yuksak 

darajadagi integral natijasi sport mahoratining muayyan taqdirini belgilab beradi. 

Binobarin, o‘quv-trenirovka jarayonida jismoniy tayyorgarlik mashqlarini qo’llash har bir 

sportchining yoshi, sport turining xususiyati va sportchining malakasi hamda nasliy imkoniyatlarini 

e’tiborga olishni taqozo etadi. Shuning uchun malakali sportchilarning tayyorlash masalasi sport 

trenirovkasi jarayonida muayyan maqsadga yo’naltirilgan jismoniy mashqlar majmuasidan iborat 

bo’lishiga undaydi. 

Malakali sportchilarni tayyoralashda maqsadga muvofiq rejalashtirilgan jismoniy tayyorgarlik 

texnik-taktik mahoratni shakllantirishda va musobaqa davomida yuksak natijaga erishishda nihoyatda 

muhim omillardan biridir. Lekin, sport amaliyotida har doim ham rejalashtirilgan jismoniy mashqlarga 

muvofiq harakat sifatlarini rivojlantirishda kutilgan natijani bermaslik holatlari tez-tez uchrab turadi. 

Buning asosiy sabablaridan biri mashg‘ulotlarda qo’llanilgan u yoki bu jismoniy mashqlarning hajmi va 

shiddati hamda ushbu ko’rsatkichlarni shug‘ullanuvchilar organizmiga ta’sir etish darajasi (organizmni 

nagruzkaga bo’lgan aks javobi reaksiyasi) obyektiv ravishda baholanmasligidadir. SHuning uchun ham 

o’quv-trenirovka jarayonida qo’llanilayotgan jismoniy nagruzka (jismoniy mashqlar) ning 

shug‘ullanuvchilar organizmining funksional imkoniyatlariga muvofiqligi e’tiborga olinishi shu 

nagruzkani maqsadga muvofiq rejalashtirish imkoniyatini yaratadi. 

Malakali sportchilarni tayyorlashda harakat funksiyasining ikki, bir-biriga uzviy bog‘liq tomoniga 

alohida e’tibor qaratiladi: 

-sportchini texnik-taktik malakalarga o’rgatish va ularni takomillashtirish; 

-sportchi jismoniy sifatlarini tanlagan sport turi xususiyatiga muvofiq ravishda tarbiyalash. 

Umumiy jismoniy tayyorgarlik tushunchasi – bu sportchining harakat sifatlarini har tomonlama 

(garmonik ravishda) rivojlanganlik darajasini anglatadi. Masalaga shu tarzda yondoshish oddiy inson 

sog‘ligini (sportchini ham) shallantirish nuqtai nazaridan maqsadga muvofiqdir. Albatta, «katta» sportda 

bu ham zarur. Lekin, bunday amaliyot va shunga asoslangan trenirovka uslubiyati malakli sportchilarni 

tayyorlash hamda yuksak musobaqa natijasiga erishish samarasini susaytirishi ehtimoldan holi emas. 

Chunki, har bir sport turining o’ziga xos va o’ziga mos xususiyatlari mavjudligi tufayli bir sport turida 

chidamkorlik sifati etakchi rolni o’ynaydi yoki uchinchi bir sport turida egiluvchanlik sifati asosiy 

ahamiyatga ega bo’ladi. Ammo, qayd etilgan fikrdan muayyan sport turida ma’lum jismoniy sifat juda 

zarur, boshqasi esa muhim emas degan xulosa kelib chiqmaydi. Aksincha, har bir sifatning muayyan sport 

vaziyatida ozmi-ko’pmi, lekin muhim «ulushi» mavjud bo’ladi.  

Malakali voleybolchilarni tayyorlashda esa, ayniqsa, maxsus chaqqonlik va tezkorlik sifatlari 

ustivor bo’lib, o’quv-trenirovka jarayonida shu sifatlarni harakatli o’yinlar yordamida shakllantirish 

muhim rol o’ynaydi. 

Biz tadqiqotlar davomida mashg‘ulotlarda quyidagi o‘yinlardan foydalandik.  

«Yoyma to‘p». Ikki boshqaruvchi - «baliqchilar», qolganlar «baliqlar». «Baliqchilar», qo‘llarni 

ushlashib (yoyma to‘r), «baliqni» ovlaydi, uni atrofida qo‘llarni birlashtirib, ushlangan «baliq» 

«baliqchi»larga birlashadi. O‘yin ma’lum vaqtgacha o‘ynaladi, eng yaxshi «baliqchi»lar va chaqqonroq 

«baliqlar» aniqlanadi. 

         «Devorga estafeta». O‘yinchilar bittadan qatorda devor yonida joylashadilar. Signal 

bo‘yicha qatordagi birinchilar devorga ikki uzatishni bajaradilar va o‘z qatori oxiriga ketadi, ularni 

o‘rniga ikkinchi o‘yinchilar chiqadi va h.k. 

         «To‘plar poygasi». Shug‘ullanuvchilar ikki jamoaga bo‘linadi va bir o‘yinchi orqali aylana 

bo‘lib to‘radilar: qarama-qarshi joylashgan ikkala raqiblarda to‘ldirma to‘plar. 

 Signal bo‘yicha shug‘ullanuvchilar to‘pni aylana bo‘lib o‘ngga yoki chapga berishni boshlaydilar, 

har bir jamoa o‘z to‘pini, narigi jamoa to‘pini quvib etishga harakat qiladi. 

Bu o‘yinlar sport zahiralarini tayyorlash amaliyotida u yoki bu jismoniy sifatlarni rivojlantirish, 

texnik-taktik harakatlarga o‘rgatish, ularni shakllantirish va funksional imkoniyatlarni yuklamalar 

ta’siriga moslashtirish jarayonlari shug‘ullanuvchilar yoshi, jinsi hamda tayyorgarlik darajasiga qarab 

amalga oshirilishi sport pedagogikasining o‘ta muhim shartlaridan biridir. Voleybolda 5-8 yoshgacha 

sog‘lomlashtirish guruhlarida shug‘ullantirish, 9-11 yoshdan boshlab tayyorgarlik guruhlariga jalb qilish 

odat tusiga kirgan. 12-16 yoshgacha o‘quv-mashg‘ulot guruhlarida shug‘ullantirish, 15-16 yoshdan 

boshlab sport mahoratini takomillashtirish guruhiga o‘tkazish BO‘SMlar dasturidan joy olgan. Aynan shu 

yosh guruhiga mansub o‘smir-voleybolchilarni oliy sport mahoratini takomillashtirish guruhlariga yoki 

professional voleybol jamoalariga qabul qilish va o‘yin funksiyalari (amplua)ga mo‘ljal qilgan holda 

chuqurlashtirilgan ixtisoslik mashg‘ulotlarida shug‘ullantirish amalga kiritilgan. 

Tayyorgarlik davrining birinchi bosqichida – tezkorlik-kuch sifatlari, tezkorlik va chaqqonlik, 

ikkinchi bosqichda – tezkorlik-kuch, sakrovchanlik, chavvonlik va sakrash chidamkorligi; uchinchi 

bosqichda – tezkorlik, sakrovchanlik, chaqqonlik va tezkorlik chidamkorligi. Musobaqa davrida esa 

birinchi oraliq bosqichida – tezkorlik, sakrash chidamkorligi va chaqqonlik, ikkinchi bosqichda – 

tezkorlik-kuch, tezkorlik, uchinchi bosqichda – tezkorlik, sakrash chidamkorligi, to‘rtinchi bosqichda – 

tezkorlik-kuch, tezkorlik va maxsus sakrovchanlikni rivojlantirish maqsadga muvofiq ekan. 

Voleybolchilarni tayyorlash jarayonida jismoniy sifatlarni rivojlantirish va texnik-taktik 

harakatlarni shakllantirish bilan bir qatorda murakkab harakat reaksiyalari, ayniqsa harakatlanayotgan 

to‘pga reaksiya ko‘rsatish qobiliyatini ixtisoslashtirilgan mashqlar yordamida sayqal toptirishga urg‘u 

berish muhim ahamiyat kasb etar ekan. 

Tayyorgarlik jarayonining qaysi davri yoki qaysi bosqichi bo‘lishidan qat’iy nazar, o‘yin sport 

turlarida har bir texnik usul ijrosini ta’minlovchi kuch sifatlarini shakllantirib borish va o‘z vaqtida ushbu 

kuch turlarini tiklab borish mashg‘ulot hamda musobaqa samaradorligini saqlash imkoniyatini yaratadi. 

CHunki, muallifning asosli ta’kidlashicha, kuch sifatlari susaygan sari depsinish, sakrash, tezkorlik, 

chaqqonlik, chidamkorlik va hatto egiluvchanlik sifatlari ham zaiflashib, maxsus ish qobiliyatining sur’ati 

tushib ketar ekan. Bunday oqibatning oldini olish uchun, shu jumladan mashg‘ulot va musobaqa 

samaradorligini tushirmaslik uchun ham tayyorgarlik jarayonining barcha bosqichlarida funksional 

tayyorgarlik va ish qobiliyatini tiklash vositalarini qo‘llab borishga urg‘u berish zarur ekan. 

Yuqorida qayd etilgan ma’lumotlar va fikr-mulohazalar tahlilidan ko‘rinib turibdiki, yosh 

voleybolchilarni tayyorlash, ayniqsa, professional voleybol “ostonasida” turgan 15-16 yoshli 

voleybolchilar bilan mashg‘ulot o‘tkazish, ularning jismoniy va funksional imkoniyatlari, boshqacha qilib 

aytganda umumiy va maxsus jismoniy ish qobiliyatini shakllantirishda yillik tayyorgarlik sikllarining 

o‘ziga xos xususiyatlariga rioya qilishni talab qiladi. Bu borada shug‘ullanuvchi bolalarda ob’ektiv 

natijalar beruvchi testlar o‘tkazish orqali ularning real imkoniyatlarini bilish va mashqlarni qo‘llashda ana 

shu imkoniyatlarga asoslanish olib borilayotgan pedagogik jarayonning samaradorligini ta’minlaydi. SHu 

bilan birga moslashtirilgan o‘yinlardan mashg‘ulotlarda foydalanish yosh voleybolchilarda chaqqonlik 

sifatini rivojlantirishning muhim shartlaridan biridir. 

